
Отбасы және гендер репрезентациясы: мемлекет қандай құндылықтарды 

қаржыландырады? 

 

Методология 

  

Бұл материалды жазу барысында мемлекеттік тапсырысты жүзеге асыратын 

goszakup.gov.kz сайты арқылы нысанаға алынған 15 медианың тапсырыстарын қарап шықтық. 

Одан бөлек ықтимал байланысы бар (аффилированные лица) қоғамдық пікірдің 10 

көшбасшысының мемлекеттік тапсырыстарын зерттедік. Соңғы екі жылдың (2020-2021 

жылдар) 1 қаңтары мен 30 маусым, яғни алғашқы 6 ай аралығын толығымен тексеріп, біздің 

көтеріп отырған тақырыбымызға жақын немесе толық сәйкес келетін лоттарды теріп шықтық. 

“8 наурыз халықаралық әйелдер мерекесі” қарсаңында жыл сайынғы әйелдерге арналған 

“позитив” не феминитив (феминшіл) контенттің көбеюі және түрлі құттықтаулар мен 

материалдардың шығуына, мемлекеттік басқару органдарының гендер тақырыбына жанама 

немесе тікелей әсері яки ықпалы бар ма деген сұраққа жауап іздедік.  

Алдымен аталған 15 медианың тапсырыс беруші компанияларын анықтап көрдік. Әр 

медиа әртүрлі компанияның атымен мемлекеттік тапсырыс алатыны белгілі. Медиа және 

компаниялардың тізімі төмендегідей.  

 

№ Медианың атауы Компания БСН номері 

1 Егемен Қазақстан АО "РЕСПУБЛИКАНСКАЯ 

ГАЗЕТА "ЕГЕМЕН ҚАЗАҚСТАН" 

010140001210 

2 Айқын ТОО "АЙҚЫН-ЛИТЕР" 090440006148 

3 Дат ТОО Дара инфо 111040018225 

4 Azattyq радиосы "АЗАТ ЕУРОПА МЕН АЗАТТЫҚ 

РАДИОСЫ ҚАЗАҚСТАН" 

(RFE/RL- ҚАЗАҚСТАН) ӨКІЛДІГІ 

000542005079 

5 Tengrinews.kz ТОО "Effective Media Liaison" 080940014680 

6 Nur.kz ТОО «Internet Portal Nur» 090240014012 

7 Malim.kz ТОО "Malim Media 200540005703 

8 Orda.kz ТОО "ORDAMEDIA.KZ" 200940004600 

9 Zakon.kz ТОО «Компания ЮрИнфо» 970740000461  

10 Informburo.kz ТОО "Инфополис" 141140005768 

11 Azattyqruhy.kz ТОО "NUR MEDIA" 060940004590 

12 Qazaqstan 

телеарнасы 

АО "Қазақстан" Республикалық 

Телерадиокорпорациясы" 

941240000311 

13 “Хабар” телеарнасы АО "Агентство "Хабар"  980640000529 

14 “Еуразия” арнасы ТОО "ЕВРАЗИЯ+ОРТ" 060240001917  

15 ZTB Media ТОО "ZTB MEDIA" 140440022367 

 

Әр медиа компаниясың БСН номері арылы Goszakup.gov.kz сайтынан тапсырыстарын 

қарадық және техникалық сипаттамасына, келісімшарт детельдарына үңілдік.  

Зерттеуде нысанаға алынған 15 медианың ішінде 3-уі газет сайты, 8-і ақпараттық сайт, 3-

уі арна және қалған біреуі парақша. 15 мадиа төмендегі критерий бойынша таңдалып алынды: 

● Көрілім саны; 

● Меншік түрі; 

● Таралу, ретрансляция, комментарий саны, лайк саны; 

● Кім оқиды/аудиториясы; 

● Жазылушы саны;      

 

Сонымен қатар, қоғамдық пікір лидерлері осы зерттеуге түрткі болған “гендер” 

тақырыбына қатысты қандай да бір өздеріне тиесілі не басқа да бір компанияның атынан 

мемлекеттік тапсырыс алуы мүмкін бе деген ықтимал байланысты іздеуге тырыстық. Бұлар да 

жоғарыдағы критерий бойынша таңдалып алынды. 10 ҚПЛ тізімі төмендегідей: 

● Бағила Балтабаева; 

● Айнұр Тұрсынбаева; 

● Сәуле Әбілдаханқызы; 

● Дана Нұржігіт; 

● Инга Иманбай; 

● Мерей Жолшы; 

● Мұхамеджан Тазабек; 

● Бекболат Тілеухан; 

● Қайрат Құдайберген; 

● Марғұлан Сейсембай 

 

Мониторинг барысында негізгі кілт сөз ретінде “гендер”, “әйел”, “еркек”, “отбасы”, 

гендерлік саясат”, “көпбалалы ана”, “әке”, “демография” сөздерін пайдаландық. Осы кілт 

көздер кездесетін кез келген тіркестерді енгіздік.  

Зерттеуде алдымен салыстырмалы анализ жасау арқылы қандай да бір 

тапсырыстардың тізімін жасап, әр тапсырыстағы материалдарға талдау жасадық.   

 

Кіріспе 

 

Қазақстанда көптеген медиа мемлекеттік тапсырысқа тауелді екені жасырын емес. 

Тапсырыс алу үшін рейтиң барынша жоғары болу керек, ал рейтиң үшін әртүрлі тақырыпта 

манипуляциялық материалдар жазу жеткілікті. Тапсырыс беруші мемлекеттік орган міндетті 

түрде техникалық сипаттамасын жазады. Материал қандай болу керек, не жазылу керек, 

тақырыптардың сипаттамасы және уақыты көрсетіледі. “Мемлекеттік сатып алу туралы” 

заңының 7-бабында былай жазылған:  

“Тапсырыс беруші мен мемлекеттік сатып алуды ұйымдастырушы бір тұлға ретінде 

әрекет ететін жағдайларды қоспағанда, мемлекеттік сатып алуды ұйымдастыру және өткізу 

рәсімдерін орындау үшін тапсырыс беруші мемлекеттік сатып алуды ұйымдастырушыны, 

сондай-ақ тапсырыс берушінің алда болатын мемлекеттік сатып алуда мүдделерін білдіретін 

лауазымды адамын айқындайды”. (1) 

Демократиялық қоғам орнау үшін гендерлік теңдікке қол жеткізу міндетті. Іс жүзінде 

қазақстандық әйелдердің экономикалық мәртебесі қазақстандық ерлерге қарағанда төмен. 

Соның нәтижесінде бизнесте, сонымен қатар басты қаржылай қорлар шоғырланған және саяси 

элита қалыптасатын салалар мен мамандықтарда әйелдердің аз екендігі, азаматтардың тең 

құндылығын түсінудің бұзылғандығы, халықтың ер және әйел тобының өзіндік 

психологиялық ерекшеліктері мен моральдық құндылықтары және сонымен қатар 

қазақстандық қоғамда тарих барысында қалыптасқан салт-дәстүрлер мен таптаурындар 

байқалады. Сол үшін де гендерлік саясаттың дұрыс жүргізілуі міндетті (2). 

 

“Гендер”, “отбасы” және “әйел” терминдерінің түсінігі  

 

Демократиялық мемлекеттің басты құндылықтарының бірі - адам өмірі. ҚР 

Конституциясының 1-бабында мемлекеттің ең қымбат қазынасы ретінде адам және адамның 

өмірі, құқықтары мен бостандықтары жазылған (3). Ал жеке индивиттер бірігіп отбасы 

институтын құрады. Отбасы институты кез келген мемлекеттің қозғаушы құралы әрі 

идеологиялық нысаны. “Отбасы” сөзінің қарапайым мағынасына үңілетін болсақ, 

еркек+әйел=балалар формуласы бағзы заманнан бері қалыптасып келген. Дегенмен, қазіргі 

таңда “отбасының” мағынасы әртүрлі сипатта қолданылып жүр.  

БҰҰ-ның “Ұғымдар мен анықтамалар” атты жинағында отбасы терминінің 

әлеуметтану-антропологиялық тұжырымдама ретінде бірыңғай немесе жалпы қабылданған 

анықтамасы жоқ. Себебі әлеуметтанушылар, антропологтар мен психологтар арасында 

әртүрлі көзқарас бар. Дегенмен, негізгі бәріне ортақ анықтама ретінде отбасы - бұл жалпы 

тұрғылықты жері, экономикалық ынтымақтастығы және көбеюімен сипатталатын әлеуметтік 

топ. Оған екі жыныстағы ересектер және екеуіне ортақ не асырап алған бір немесе бірнеше 

бала кіреді (4).  

Құрылымдық және функционалды тәсілде “отбасы” термині әдетте күйеуі, әйелі 

және/немесе олардың балаларынан тұратын “нуклеар отбасы” (nuclear family) дегенді 

білдіреді. Бұл көзқарас бойынша, отбасы әлеуметтік жүйе ретінде қарастырылады. Ал 

интерактивті көзқараста отбасы өзара әрекеттесетін тұлғалардың бірлігі ретінде сипатталады. 

Ол отбасылық құбылыстарды белгілі бір рөлді ойнау, статусты байланыс, қарым-қатынас 

проблемалары және т.б. тұрғысынан түсіндіреді. Қазіргі таңда “отбасы” және “тұрмыс” 

(household) ұғымдары бір бірімен тығыз байланысты болғандықтан екі терминді шатастырып 

жатады. БҰҰ-ның көптілді демографиялық сөздігіне сәйкес, тұрмыс - бұл бірге тұратын 

адамдардан құралған әлеуметтік-экономикалық бірлік. Ал отбасы көбіне репродуктивті 

процестерге қатысты және заңмен не әдет-ғұрыппен реттелетін қатынастарға сілтеме жасай 

отырып анықталады (5).        

ҚР Неке (ерлі-зайыптылық) және отбасы туралы Кодексіне сәйкес, отбасы термині 

былай сипатталады: 

      “Отбасы - некеден (ерлі-зайыптылықтан), туыстықтан, жекжаттықтан, бала асырап немесе 

балаларды тәрбиеге алудың өзге де нысандарынан туындайтын және отбасы қатынастарын 

нығайтып, дамытуға септігін тигізуге арналған мүліктік және жеке мүліктік емес құқықтар мен 

мендеттерге байланысты адамдар тобы” (6). 

Қазақстанда отбасы терминінде тек ер мен әйелден құралған дәстүрлі түсінік қалыптасқан. 

Оның ішінде “еркек-басшы, әйел-бағынышты” немесе “әйел әрқашан екінші тарапта тұрады” 

деген стереотип бар. Дәстүрлі қоғамда бұл қалыпты болып көрінуі мүмкін, алайда либерал не 

демократ қоғам болу үшін бұл жеткіліксіз.  

Қазақстанда қазіргі таңда көптеген саяси өзгеріс процестері болып жатқанын ескерсек, 3 

нарратив ортаға шығады: дәстүрлі, заманауи және постмодернистік нарратив. (7). Бұл 

нарративтер гендерлік рөлдің 3 моделін қалыптастырады:   

● 1-Модель: “әйел = ана, еркек = асыраушы”; 

● 2-Модель: “әйел = ана мен асыраушы, еркек = асыраушы”; 

● 3-Модель: “әйел = ана және/немесе асыраушы, еркек = асыраушы және/немесе әке”. 

Қазіргі таңда Қазақстанда осы 3 модель де қолданылатынын байқаймыз, дегенмен де 1-модель 

тұрғысынан ойлайтын адамдар басымырақ. Себебі дәстүрлі қоғам үшін “әйел=ана, үйдегі 

қызметші не келін” ал “еркек=асыраушы, қорғаушы, батыл, сүйеуші” образы қалыпты дүние 

(8).  

Соңғы бірнеше онжылдықта адам дамуындағы ең маңызды мәдени өзгерістердің бірі - 

гендерлік теңдікке көшу. Гендерлік теңдік дегеніміз - жынысына және ориентациясына 

қарамастан тең құқық пен мүмкіндікке қол жеткізуді біркелкі деңгейде жүзеге асыру. 

Қазақстанда көбіне гендер тақырыбы “әйел” тіркесінің төңірегінде шоғырланып қалатыны 

жасырын емес. Ал әйелдердің қоғамдағы рөлі уақыт өте келе көбіне “көбею мен күтім” 

функцияларының төңірегінде шектеліп қалады. Сонымен қатар, әйел - белгілі бір сексуалды 

объектіге айналып бара жатқанын байқаймыз. Оған дәлел ретінде жарнамадағы, билбордтағы 

әйел бейнесін белгілі бір мақсатта пайдалануды жатқыза аламыз. Қазақстанда гендерлік 

теңдікті қамтамасыз етудің 2006-2016 жылдарға арналған стратегиясы “Қазақстан-2050” және 

“100 нақты қадам” стратегиялар негізінде әзірленді. Бұл стратегияның басты мақсаты - кез 

келген салада гендерлік теңдікке қол жеткізу. Бірақ бізде басты проблемалардың бірі - гендер 

мәселесі тек әйел тіркесінің төңірегінде ғана қалып қояды. Ал “әйел” тіркесі тиісіше “ана, 

келін, тұрмыстағы әйел, аяулы жар” және т.б. осы сияқты тіркестермен ассосацияланады.  

Көптеген қазақ тілді медиада 8 наурызды не наурыз айын қоспағанда қалған 11 айда 

әйелдерді “тұрмыстағы әйел, ана” образымен сипаттап жататыны жасырын емес. “Қазіргі 

Қазақстандағы әйелдер мен ерлерге қатысты саясат” атты зерттеудің нәтижесі бойынша, бұған 

Қазақстанның КСРО құрамында болғаны әсер етуі мүмкін. Себебі Кеңес үкіметінің тұсында 

мемлекет жылдар бойы гендерлік саясаттың монополиялық объектісі мен субъектісі рөлін 

атқарды. Кеңестік отбасылық саясатта тек әйел-ана мен оның балалары ғана нысан ретінде 

қарастырылды. Мемлекет ерлердің отбасылық немесе әкелік рөлін өзінің басымдылығы 

ретінде танып, білмеді. Ерлерді ақы төленбейтін үй шаруасына тарту кеңестік отбасылық 

саясаттың мақсат-міндеттерінің қатарына тіпті енген де жоқ. Кеңестік отбасылық саясаттың 

нәтижесі мемлекеттік патриархаттың нығаюына алып келді. Онда мемлекет пен әйелдердің 

құрған одағы бойынша мемлекетке ниеттестік танытып, “жұмыс істейтін аналар” гендерлік 

келісімінің жарлықтарын орындаған жағдайда әйелдер мемлекет тарапынан қолдауға ие 

болатын (9).  

Қазақстанда 2005 жылдан бері “ҚР Президентінің жанындағы Отбасы істері және 

гендерлік саясат жөніндегі ұлттық комиссия туралы” Президент Жарлығы жұмыс істеп келеді 

(10). Гендерлік саясат осы жарлықтың төңірегінде жүзеге асады. Іс жүзінде гендерлік 

саясаттың мақсаты барлық салада теңдікке қол жеткізу. Дегенмен, зерттеуші-эксперт Гүлзада 

Сержанның айтуынша, бұл органда олқылықтар өте көп. Мысалы 2006-2016 жыл 

аралығындағы гендерлік теңдік стратегиясы бойынша мемлекеттік басқарудың барлық 

тармағында 30% әйел қатысуын қамтамасыз етеміз деген индикатор болған. Бірақ 2016 жыл 

соңындағы есептер бұл 30%-дың маңайына да жоламады. Осыдан біз елдегі гендерлік 

саясатты тек әйелдермен байланыстыратынын және оның өзін жеткілікті деңгейде жасап 

отырмағанын көреміз. (Пікір авторымен Messenger арқылы сөйлестік).  

 

Медиа гендерге қатысты қандай образ қалыптастырып жатыр? 

 

Жыл сайын 8 наурыз қарсаңында қазақ тілді интернет кеңістікте әйелдерге арналған 

түрлі контенттер көбейіп кетеді. Бір қызығы, 11 айда жазылмаған материалдар тек наурыз 

айында ғана алдыңғы қатарға шығады. Күнделікті қоғамдағы “көпбалалы ана”, “ана”, “келін” 

немесе “тұрмыстағы әйел” образы кейінге шегеріліп, “іскер”, “ғалым”, “кәсіпкер”, “IT-шник”, 

“өнеркәсіп маманы”, “ғарышкер”, “саясаткер”, “полиция” әйел образы БАҚ беттерінде 

жарияланады. Бұл жылдан жылға қалыпты үрдіс ретінде қалыптасып келеді. Ал енді осы “бір 

айлық феминшіл” әйел образын қалыптастыруға мемлекет қаншалықты мүдделі екенін білу 

үшін осынау зерттеуімізді жасадық.  

Қазақстанда гендерлік саясатты жүзеге асыруды реттейтін бағдарламалық құжат 2005 

жылы 29 қарашада Қазақстан Республикасы Президентінің №1677 жарлығымен қабылданған. 

Құжаттың атауы «Қазақстан Республикасында 2006-2016 жылдарға арналған гендерлік теңдік 

стратегиясы». Аталмыш стратегияда төмендегідей басты мақсаттар атап көрсетілген (11):  

● Ерлер мен әйелдердің құқықтары мен мүмкіндіктерінің нақты теңдігін қамтамасыз 

ету;  

● Қоғамдық-саяси өмірде гендерлік теңдікке қол жеткізу;  

● Экономикада гендерлік теңдікке қол жеткізу;  

● Гендерлік білім; 

● Құқықтық және гендерлік ағарту ісі;  

● Ерлер мен әйелдердің репродуктивтік денсаулығын нығайту;  

● Қоғамда жынысқа байланысты зорлықзомбылыққа жол бермеу;  

● Отбасында гендерлік теңдікке қол жеткізу;  

● Отбасын нығайту және отбасындағы тәрбиенің рөлін күшейту; 

● Гендерлік-сезімтал қоғамдық сананы жетілдіру 

 

Біз 2020-2021 жылғы алғашқы жарты жылдықты, яғни 1 қаңтар мен 30 маусым аралығын 

шолып шықтық. Осы уақыт аралығында 15 медианың үшеуі мүлде мемлекеттік тапсырыс 

алмаған. Олар: Azattyq, Orda.kz және Дат газеті. Бұл үшеуі халық арасында тәуелсіз медиа 

ретінде танылған. Қалған 12 медиа кем дегенде бірнеше тапсырыс алған. Әр медианың екі 

жылдағы барлық мемтапсырыстарын қарап шықтық, оның ішінде біз қарауға тиісті 6 айды 

бөліп жазуды ұйғардық. Төмендегі кестеден көре аласыздар.  

 

Медианың 

атауы 

Компанияның атауы 2020 жылғы 

мемтапсырыс 

саны - 6 ай 

2021 жылғы 

мемтапсырыс 

саны - 6 ай 

Егемен 

Қазақстан 

АО "РЕСПУБЛИКАНСКАЯ 

ГАЗЕТА "ЕГЕМЕН 

ҚАЗАҚСТАН" 

174 лот - 87 

алғашқы 6 айда 

217 лот - 138 

алғашқы 6 айда 



6 
 

Айқын ТОО "АЙҚЫН-ЛИТЕР" 48 лот - 25 

алғашқы 6 айда 

40 лот - 29 

алғашқы 6 айда 

Tengrinews.kz ТОО "Effective Media Liaison" 31 лот - 20 

алғашқы 6 айда 

43 лот - 24 

алғашқы 6 айда 

Nur.kz ТОО «Internet Portal Nur» 60 лот - 38 

алғашқы 6 айда 

67 лот - 39 

алғашқы 6 айда 

Malim.kz ТОО "Malim Media Тапсырыс 

алмаған 

2 лот - 2 

алғашқы 6 айда 

Zakon.kz ТОО «Компания ЮрИнфо» 30 лот - 19 

алғашқы 6 айда 

41 лот - 29 

алғашқы 6 айда 

Informburo.kz ТОО "Инфополис" 10 лот - 8 

алғашқы 6 айда 

14 лот - 11 

алғашқы 6 айда 

Azattyqruhy.kz ТОО "NUR MEDIA" Тапсырыс 

алмаған 

4 лот - 2 

алғашқы 6 айда 

Qazaqstan 

телеарнасы 

АО "Қазақстан" 

Республикалық 

Телерадиокорпорациясы" 

495 лот - 355 

алғашқы 6 айда 

474 лот - 320 

алғашқы 6 айда 

“Хабар” 

телеарнасы 

АО "Агентство "Хабар"  34 лот - 20 

алғашқы 6 айда 

33 лот - 24 

алғашқы 6 айда 

“Еуразия” 

арнасы 

ТОО "ЕВРАЗИЯ+ОРТ" 3 лот - 2 алғашқы 

6 айда 

5 лот - 4 

алғашқы 6 айда 

ZTB Media ТОО "ZTB MEDIA" 2 лот - 1 алғашқы 

6 айда 

Тапсырыс 

алмаған 

 

Жоғарыда атап өткеніміздей, мониторинг барысында негізгі кілт сөздер ретінде 

“гендер”, “әйел”, “еркек”, “отбасы”, гендерлік саясат”, “көпбалалы ана”, “әке”, “демография” 

тіркестерін пайдаландық.  

Алдымен Goszakup.gov.kz порталының жұмыс жасау схемасын түсіндіріп көрейік. Кез 

келген компания не ұйым порталға “тапсырыс беруші” және “орындаушы” ретінде қатыса 

алады. Бірақ біздің зерттеуде мемлекеттік органдар “тапсырыс беруші”, ал 12 медиа 

“орындаушы” ретінде қарастырылады. Кейін “төлем туралы ақпарат” (информация об оплате) 

бөлігінен қандай материалдар шыққанын қарауға болады.  

 

“Қоғамдағы әйелдің рөлі”, “отбасылық және гендерлік саясат”, 

“демографиялық мәселе”, “ана мен бала” тіркестері пропаганда ретінде  

 

12 медианың әрқайсысының техникалық сипаттамасына үңіліп, ондағы тапсырыс 

беруші мемлекеттік органның сұранысына көз салдық. Барлығында дерлік гендер мәселесі 

көтерілмегенімен, арасында бірен-сараңы бар. Енді жекелей талдап көрсек. 

Tengrinews.kz сайты 2021 жылы 21 сәуірде “ШҚО ішкі саясат басқармасы” мемлекеттік 

мекемесінен бір көзден тапсырыс алған. Бір жылдық тапсырыс құны - 8 928 571.43 тг. Қысқаша 

сипаттамасы мынадай: “Республикалық танымал желілік басылым беттерінде мемлекет 

Басшысының Жолдауын, өңірдегі мемлекеттік бағдарламаларды іске асыру барысы туралы 

ақпараттық материалдарды қазақ және орыс тілдерінде орналатыру бойынша қызметтер”. Ал 

техникалық сипаттамасында “Отбасылық және гендерлік саясат, ана мен баланы, халықтың 

әлеуметтік қорғалмаған топтарын, мүмкіндігі шектеулі адамдарды қорғау жөніндегі іс-

шаралар, әйелдер мен балаларға қатысты зорлық-зомбылықпен күрестің алдын алу” бар және 

осы тақырыптарда материал жазу көзделген. Алайда іс жүзінде жағдай мүлде басқа. Мысалы 

2020 жылы тек бір ғана материал шыққан, оның өзі көпбалалы аналарға үй беру туралы. 

Материал 2 маусымда “Ключи от новых квартир получили многодетные семьи в Усть-

каменогорске” деген атпен шыққан (12). Материалдың құны - 399 994 тг. Ал 2021 жылы бұл 

тақырыптар қозғалмаған.  

Nur.kz порталы 2020 жылы дәл осы тақырыпта 2 тапсырыс алған. Екеуін де “Маңғыстау 

облыстық ішкі саясат басқармасы” мемлекеттік мекемесінен алған және екеуінің де қысқаша 

сипаттамасы ұқсас: “Қазақ және орыс тілдеріндегі жаңалықтық мәдени – ойын-сауық интернет 

ресурс арқылы Маңғыстау облысының мемлекеттік ақпараттық саясатын жүргізу”. 

Алғашқысын 3 сәуірдегі тапсырысының құны - 6 247 500.00 тг, ал 2 маусымда тапсырысының 

құны - 5 357 142.85 тг. Сондай-ақ екеуін де ашық конкурс арқылы жеңіп алған. Екі тапсырыста 

да ортақ әрі өте ұқсас тіркестер қолданылған. “Отбасылық және гендерлік саясат, ана мен бала, 

әйелдер мен балаларға қатысты зорлық-зомбылықпен күрестің алдын алу” сөздері 

қолданылған. Ал енді шыққан материалға үңілсек, гендерлік я болмаса отбасылық 

тақырыптарда бірде бір материал шықпаған. Бір ғана “Жительница Актау рассказала о жизни 

в карантине” деген тақырыппен карантин кезіндегі бір қыздың бастан кешкен оқиғасын 

жазған. Материалдың құны - 249 900 тг. Ал 2021 жылы да осы тақырыптарда 2 тапсырыс алған. 

Алғашқысын 5 сәуірде құны 3 571 428.57 тг болатын тапсырысты “Орал қалалық ішкі саясат 

бөлімі” мемлекеттік мекемесінен алған. Техникалық сипаттамасында сол баяғы “қоғамдағы 

әйелдік рөлін көтеру және гендерлік теңдік мәселелері соның ішінде, демографиялық саясат” 

тақырыптары қозғалған, сонымен қатар, “ҚР гендерлік стратегиясының іске асырылуы 

жөніндегі ақпараттық-түсіндірмелі жұмыстарды қамтамасыз ету” тақырыбы да талап етілген. 

Тек бір ғана материал “В Уральске прошел финал конкурса “Мерейлі отбасы” деген 

тақырыппен шыққан, құны - 250 000 тг. (13) Ал 27 мамырда құны 4 464 285.71 тг болатын 

тапсырысты “Солтүстік Қазақстан облысы әкімдігінің ішкі саясат басқармасы” коммуналдық 

мемлекеттік мекемесі алған. Сипаттамасында “отбасылық және гендерлік саясатты іске 

асыруға бағытталған материалдарды орналастыру" көзделген. Алайда ізеу нәтижесінде 

гендерге қатысты ешқандай материал шықпады. 

Ал еліміздегі ең көп тиражбен таратылатын газеттің бірі - “Егемен Қазақстан” осы 

тақырыптар аясында 2 жылда 3 тапсырыс алған. Екеуін “Маңғыстау облыстық ішкі саясат 

басқармасынан” біреуін “Солтүстік Қазақстан облысы әкімдігінің ішкі саясат басқармасы” 

мемлекеттік мекемесінен алған. 2020 жылы 6 мамырда 8 035 714.29 тг болатын тапсырысты 

ашық конкурспен алған. Тех. сипаттамасында “Отбасылық және гендерлік саясат, ана мен 

бала, әйел мен бала” тақырыптары жазылған. Дегенмен осы тақырыптарда ешқандай материал 

байқамадық. 2021 жылы алғашқысын 14 сәуірде 7 142 857.14 теңгеге ашық конкурспен алған. 

Екіншісін маусымның 11-інде дәл сондай бағада алған. Бұл екеуінде де шаблон ретінде 

“отбасы, гендер, ана мен бала, әйел” тіркестері қолданылған. Бірақ алғашқы 6 айында аталмыш 

тақырыптардажазылған ешқандай материал байқамадық.   

“Айқын” газеті де бұл тақырып туралы көп жазбапты, 2 жылда 2 ғана тапсырыс алған, 

екеуі де 2021 жылы орындалған. Біріншісін 14 сәуірде “Маңғыстау облыстық ішкі саясат 

басқармасынан” алса, екіншісін 22 маусымда “Солтүстік Қазақстан облысы әкімдігінің ішкі 

саясат басқармасынан” алған. Екі тапсырыстың да бағасы 2 668 750.00 тг. Техникалық 

сипаттамаларында ұқсас “отбасы, гендерлік саясат, әйел, ана мен бала” тіркестері 

пайдаланылған. Дей тұрғанымен іздеу нәтижесінде осы тақырыптарды көтеретін 

материалдарды таппадық.  

Zakon.kz сайты осы уақыт аралығында 2 мемлекеттік тапсырыс алған. Екеуін де сол 

баяғы “Маңғыстау облыстық ішкі саясат басқармасы” мемлекеттік мекемесінен. 2020 жылы 3 

маусымда құны 5 357 142.00 тг болатын тапсырысты ашық конкурс арқылы алса, 2021 жылы 

8 сәуірде құны 4 340 000.00 тг болатын тапсырысты да ашық конкурс арқылы алған. Екеуінде 

де сол шаблон тіркестер қолданылған. 2020 жылы осыған байланысты қандай да бір 

тақырыптың көтерілгенін байқамадық. Ал 2021 жылы осы тақырыпты қамтитын бір ғана 

материал шыққан, ол 27 мамырда “30 квартир получат многодетные семьи в мангистауской 

области” деген атпен орысша материал шыққан. Құны 124 000 тг (14).  

Сонымен қатар, ықтимал байланысы бар 10 ҚПЛ-дің өздерінің не басқа бір 

компанияның атынан қатысуы мүмкін екенін анықтап көрдік. Алайда қанда да бір нақты 

мемтапсырыс алмағанын байқадық және біз мониторинг жасаған уақытта ешқандай нәтиже 

таппадық.  

Гендер саясатына қатысты жалпы саны 12 лотты таптық. Жоғарыда әрқайсын жекелей 

талдап шықтық. Бір қызығы, “Маңғыстау облыстың ішкі саясат басқармасы” мемлекеттік 

мекемесі дәл осы гендер тақырыбында көп тапсырыс береді екен. Тағы бір байқағанымыз 

мемлекет көбіне “гендер” тіркесін “көпбалалы ана, отбасы, демография, зорлық-зомбылықпен 

күрес” тіркестерімен таңып қояды. Екі тараптан да проблеманы байқаймыз. Біз қараған 

тех.сипаттамада “гендер” сөзінің кездесуін жалпы Қазақстандағы гендерлік саясаттың 

“жүргізіліп” жатқандығымен байланыстырамыз. Бұл мемлекеттің тапсырыс беруші орган 

ретінде орындаушы яғни біздің мысалда 12 медианың “гендерге” қатысты дайындап берген 

шаблон мәтіндерінен көреміз. Ал оны орындаушы ретінде 12 медианың тапсырыс алғаннан 

кейін “гендерге” қатысты тақырыпты көп қозғамайтынын, қозғап жатқан күннің өзінде 

“отбасы не әйел” теркестерімен байланыстыратынын байқаймыз. 

Зерттеуші Гүлзада Сержанның айтуынша, біз қарастырған тех.сипаттамада табылған 

“гендер” тіркесі Гендерлік теңдік стратегиясы тұсынан қалып қойған болуы мүмкін. Себебі 

кезінде CEDAW берген ұсынысты орындау мақсатында мемлекеттік тапсырыстарға осы 

талапты қосқан болуы керек. Кейіннен ол өзгеріске ұшырап, көшіріліп, кейде сол қалпы 

сақталуы мүмкін. “Қазақстандық институттар гендерлік теңдікке қол жеткізу жолында БҰҰ-

ның ұсыныстарын ескергені жөн” - дейді Гүлзада Сержан. 

 

Қорытынды  

 

2020 және 2021 жылдың алғашқы жартысындағы біз таңдап алған медиадағы 

“гендерге” қатысты материалдарға шолу жасау арқылы гипотезаны анықтап көрдік. Бұл 

зерттеудегі негізгі мақсатымыз мемлекеттің отбасы құндылықтарын, гендер саясатын және 

әйел құқын қалай пропаганда жасайтынын анықтау болатын. Сол мақсатта 15 медианы және 

ықтимал байланысы бар 10 ҚПЛ-ді қарадық. Қазақстандағы “отбасы”, “әйел” және “гендер” 

тіркестерінің сипатын анықтап көрдік.  

Қазақстандағы гендер репрезентациясы тек “әйел” тіркесінің төңірегінде шоғырланып 

қалғанын байқадық. Бұған “гендер саясатын” жеткілікті деңгейде жүргізбей жатқан 

мемлекетті және оны таптаурын стереотип тұрғысынан қалыптастырып жатқан медианы 

кінәлауға болады. Гендерлік саясатқа немқұрайлы қарау әрі ол туралы қате түсінік мемлекет 

пен қоғамның демократиялық құрылымының негіздерін бұзады. Сондай-ақ, азаматтық қоғам 

институтының тиімділігін азайтады және саяси жүйені демократияландыру барысына 

сенімсіздік тудырады. (1).  

Сөйтіп мемлекеттік гендерлік саясат дегеніміз ерлер мен әйелдердің тең құқықтығын 

құру, дамыту, қолдау және қорғауға бағытталған шаралардың дәйекті жүйесі. Бұл жүйе нақты 

нәтижелерде көрініс табуға тиісті. Қазіргі қазақстандық қоғамда тиімді гендерлік саясатты 

жүзеге асыру үшін халыққа гендерлік құқықтар мен еріктерді оқытып, гендерлік білім мен 

гендерлік ақпаратпен жеткілікті деңгейде қамтамасыз ету қажет. (15). 

 

Ұсыныстар 

 

Жалпы демократиялық қоғамда гендер термині жынысы мен ориентациясына 

байланысты кез келген мүмкіндік пен құқықтардың тең екенін көрсетеді. Ал гендерлік саясат 

осыларды қамтамасыз етуі тиіс. Дегенмен іс жүзінде олқылықтардың орнын толтыру үшін әлі 

біраз жұмыс жасалу керек. Сол үшін де төмендегідей ұсыныстарды мемлекеттік органдарға, 

медиаға және мемлекеттік емес ұйымдарға арнап жаздық. Әр ұсынысты жеке-жеке 

қарастыруға кеңес беремін: 

 

Мемлекеттік органдарға ұсыныс 

● Гендерлік саясатқа қатысты бөлінген қаржының ашықтығы  және есептердің 

тех.сипаттамаға сай қабылдануы; 

● Мемлекеттік тапсырыс барысында техникалық.сипаттамада “гендер” тақырыбын 

нақты анықтамасымен жазу; 

● Қазақстандағы гендерлік саясат мәселелерін БҰҰ ұсыныстарын ескере отырып қайта 

қарау; 

● Қазақстандағы гендерге қатысты тәуелсіз ұйымдардың зерттеулерін қарау және 

олардың айтқан ескертулеріне құлақ асу; 

● Халықаралық нормалар мен заңдарға сай жұмыс істеу  

● Гендерлік теңдік насихаттайтын материалдарға қаржының көп болінуі, 

● Медиа саласында қызмет етіп жүрген азаматтарды гендерлік теңдік тақырыбында 

оқыту.    

 

Медиаға арналған ұсыныс: 

● “Гендер” тақырыбына сай материал жазғанда халықаралық ұйымдардың не сөздіктің 

мәліметтеріне үңілу әрі оларды пайдалану; 

● “Гендер” тақырыбында көбірек түсіндірмелі материалдар жазу; 

● “Гендер” тақырыбына қатысты зерттеулерді қарау және оларды көбірек  тарату.  

 

Үкіметтік емес ұйымдарға ұсыныс: 

● Гендерлік саясатқа қатысты зерттеулерді көбірек жасау; 

● “Гендер” терминіне толыққанды анықтама беру және оны мемлекеттік ұйымдарға 

ұсыну; 

● Гендерге қатысты жазылған халықаралық терминдерді емле ережесіне сай аудары. 

 

Пайдаланылған әдебиеттер тізімі: 

 

1. ҚР “Мемлекеттік сатып алу туралы” заңы, 7-бап. 

2. Қазіргі Қазақстандағы әйелдер мен ерлерге қатысты саясат - 2017 жыл. 2-бет. 

3. ҚР Конституциясы, 1- бап. 

4. Methods of Projecting Households and Families - CONCEPTS AND DEFINITIONS - 5-6 бет. 

5. Multilingual Demographic Dictionary. 

6. ҚР Неке (ерлі-зайыптылық) және отбасы туралы Кодексіне. 

7. THE CONSTRUCTION OF GENDER ROLES PERCEPTIONS AMONG YOUNG ADULTS 

IN KAZAKHSTAN - 2018. 7-8 бет. 

8. ЕҚЫҰ-ның “Қазақстандықтардың әйел мен еркек теңсіздігіне көзқарасы” 

сауалнамасы - 2022 жыл. 

9. Қазіргі Қазақстандағы әйелдер мен ерлерге қатысты саясат - 2017 жыл. 3-бет. 

10. “Қазақстан Республикасы Президентінің жанындағы Отбасы істері және гендерлік 

саясат жөніндегі ұлттық комиссия туралы” ҚР Президенті Жарлығының жобасы 

туралы - 2005 жылғы 2 желтоқсандағы №1190 Қаулысы. 

11. Қазіргі Қазақстандағы әйелдер мен ерлерге қатысты саясат - 2017 жыл. 3-бет. 

12. “Ключи от новых квартир получили многодетные семьи в Усть-каменогорске” - 

Tengrinews.kz, 2 маусым, 2020 жыл. 

13. “В Уральске прошел финал конкурса “Мерейлі отбасы” - Nur.kz, 25 маусым, 2021 жыл. 

14. 30 квартир получат многодетные семьи в мангистауской области” - Zakon.kz, 27 

мамыр, 2021 жыл. 

15. Қазіргі Қазақстандағы әйелдер мен ерлерге қатысты саясат - 2017 жыл. 45-бет. 

 

 
Материал Сорос-Қазақстан Қорының қолдауымен MediaNet Халықаралық журналистика орталығы жүзеге асырған «ЛГБТ+ және 

гендерлік теңдік мәселелеріне қатысты тақырыптарды қабылдау және жариялауға мониторинг» жобасы аясында дайындалды. 

Материалдағы пікірлер Сорос-Қазақстан Қорының және MediaNet Халықаралық журналистика орталығы мен factcheck.kz 

ресурсының көзқарасымен сәйкес келмеуі мүмкін. 

 


